
Округев ай кәртӑта мосты пурмӑсӑт 
тәсыйт 

Тӑм оӆ мўвев питы вуй эвӑӆт вєрум йиӊкӑт па мўвев тӑйты 
лавӊӑт Югра хуща вәӆты ай вошӑта сырышӑк тәсыйт. Муйкєм 
постыйӆса 2026-мит оӆн тәты, щи арат щи тәсы.

Ас па Ӆаӊаӆ йиӊк 
хуща ӊхты па щи 

щира ӆэщӑтум хопӑтн ай 
вошӑта 33 щурӑс тонна 
хошум рўв мӑты ут тәсы. 
Щи кўтн 11,4 щурӑс вуй 

эвӑӆт вєрум йиӊкӑт па 
21,7 щурӑс мўв лавӊӑт.

 
 Щи арат хошум рўв 

мӑты утӑтн ма тӑрум
ӆайт Нуви сӑӊхум, Сўмӑт

вош, Кондинской, Нижне
вартовской, Октябрьской 
па  Ёмвош районӑтн 
вәӆты ЖКХ тӑхет, – лупӑс 
Югра кәща Руслан Куха
рук.

Югра хуща нётупсы арашӑк вєрса
Югра хуща государстваев нётупсы вўты пӑта мирева арсыр 

нєпекӑт вєрӆайт. Тӑмӑщ многофункциональной центр мухты щи 
нєпекӑт сора ёх вўша юхӑтӆӑт. 

Мирева ӑн мосӆ 
нєпекӑт ӑкӑтман 

ар тӑхетн ӊхты. Центр 
хуща рәпитты ёхӆӑнӑн 
имухты мосты нєпекӑт 
похӆа ӑкӑтӆайт. Югра 
кәща ёхӆўв нєпекӑт пох
ӆа ӑкӑтты нётупсэт тӑм 
оӆ па арашӑк вєрсайт. Ин 
центр хуща 128 государ
ственной нётупсы пӑта 
нєпекӑт ӑкӑтты пищ вәӆ.

  Тӑм оӆ вет нётупсы 
вєрев аршӑка вєрӆўв, 
щит округ мир вәӆупсы 
ӆэщӑтты вєрăт тәты де
партамент вєрум вєр. 
Щи нётупсэт кўтн кашӑӊ 
тыӆӑщ автобусн ӊхты 
пӑта мӑты вухӑт, ӆєтут 
ӆәтты вухӑт, вєра мосты 
пурмӑсӑт ӆәтты вухӑт, и 
пўш ӆавӑрт сурта хой
тыйн мийӆяты вухӑт, 

щӑӆта па вәӆты хот пӑта 
сухуптӑты вухӑт, – лупӑс 
Руслан Кухарук.

Ин МФЦ мухты тӑмӑщ 
вухӑт ёша павӑтты пищӑт 
вәӆӆӑт: кашӑӊ тыӆӑщ 
вошн муй па вош хонӑӊ 
тӑхетн транспортӑн ӊх
ты пӑта, ай вошӑтн ки щит 
район хўват ӊхты вухн 
мӑӆыйт; и пўш 5 000 вухн 

мӑты вєр; кашӑӊ тыӆӑщ 
ӆєтут ӆәтты пӑта сухуптӑ
ты вухӑт, ләмӑтӆяты сух 
пӑта, уӆлот ӆэщӑтты су
хӑт, луньщхӑт па сыр-сыр 
вєра мосты утӑт; хот пӑта 
сухуптӑты вухӑт; и пўш 
мӑты 850 шойт.  

Щи вєрӑт округ мирев 
пӑта вєрсайт, нётупсы 
вухӑт кєнашӑк вўты пӑта 
па щи вухӑт мӑты вєрӑт 
поступсы щира тәса 
ӆэщӑтты пӑта.

Хӑнты ясӑӊа тулмащтӑс:  
Пётр Молданов

Увӑс мўвӑта, хўвӑншӑк 
вәӆты муниципалитетӑта 
хошум рўв мӑты утӑт 
тәты, щит Югра кәща ёх
ӆўвн мєт вана тӑйты вєр.

Хӑнты ясӑӊа тулмащтӑс:  
Пётр Айев

Йис вєрӑт уша павӑтсӑт
Ёмвошн вәщ тыӆӑщ 20-мит хӑтӆӑн РИЦ 

«Югра» хущи вәйтантупсы вәс.

Щий округ мир 
творчества хотн 

рәпитты хуят Светлана 
Нестерова, Новосибирск 
вош эвӑӆт Академия 
наукайт филология ин
ститутн искусствоведения 
кандидат нє Екатерина 
Тирон па Пётр Великий 
нємпи антропология па 

этнография йис пурмӑсӑт 
шавиты (Кунсткамера) 
тӑхийн рәпитты хуят, 
исторической наукайт 
кандидат нє Вероника 
Беляева-Сачук юхтыӆысӑт.

Ӆыв вәщ тыӆӑщн тӑӆаӊ 
ӆапӑт мӑр Нуви сӑӊхум 
район Касум кәртӑн 
фольклорной экспиди

цияйн вәсӑт. Щӑта мўӊ 
увӑс мирев пурмӑсӑт 
вєрты пищӑт хура вўсӑт 
па нух хӑншсӑт.

Ӆыв нємасыя шуши 
мирєӆ вәӆупсы, ясӊеӆ ма 
вәйтты па йис вєрӑнтты 
пищӑт ӑн тӑруптум ёх 
пиӆа вәйтантыйӆсӑт.

Щи пурайн Россия на
родной мастер нєм тӑй
ты хә Яков Никифорович 
Тарлин эвӑӆт тумран вє
рум пищӑт нух хӑншсэӆ 
па хура вўсэӆ.

Владимир Николаевич 
Тарлин пеньщар вєрӑс. 
Тӑм вєрн ӆўвеӆа Яков 
Никифорович па Яков 
Михайлович Аликов нёт

сӑӊӑн.
Тынщаӊ вєрты пищ 

учёной ёхӆаӆа Юрий 
Кузьмич Тарлин аӆяс.

«Нўх ӆяксӑты» вєрӑт 
Евдокия Даниловна Как
сина ӆэщатӑс.

Тӑта нўх хӑншум йис 
вєрӑт, йис пищӑт учёной 
ёхӆанӑн мсыева ӆэщӑт
ӆайт па «федеральный 
реестр нематериальной 
культуры» тӑхия шавиӆа
йт. Ӆәӆн муӆты пурайн 
йиӆпа єнумты ай ёх тӑӆта 
пурмăсăт ат вантысӑт па 
нумса ат пунсӑт.

Путӑр хӑншӑс: 
Наталья Морозова

Н. Меров вєрум хур

Увӑс мўв пӑта вәнӆтӑты хуятӑт 
ӆэщӑтӆыйт

2026-мит оӆн А.И. Герцен нємпи университет тӑм оӆ Увӑс мўв 
пӑта 60 вәнӆтӑты хуят єсӑӆ. Ӆыв Увӑс мўв ӑшколайт хущи няврємӑт 
рәт ясӊӑта, литературая, культура вєрӑта вәнӆтӑты питӆӑт. Щи 
оӆӑӊӑн университет ректор хә Сергей Тарасов лупӑс.

Увӑс мир институт оӆӑӊӑн
А.И. Герцен нємпи Российской педаго

гической университет Увӑс мир институт 
кәща нє Софья Урун «Говорит учёный» 
хӑншум нєпекӑӆ хущи путӑртӑс, муй щирн 
увӑс мирӑта ӆыв путӑртты ясӑӊӆаӆ ӆавӑӆ
ман тӑйты. Тӑта мосӆ нємасыя касӑӆман 
вәӆты ӑшколайт па малокомплектной 
ӑшколайт кєши учителят вәнӆтӑты.

 Увӑс мўв пӑта учите
лят ӆэщӑтты вєр, щит 
мєт вуӆаӊ па мосты вєра 
вәӆ. Мўӊ щимӑщ хуятӑт 

ӆэщӑтӆўв, мӑта ёх увӑс 
мўв ӑшколайт хущи рә
питты питӆӑт. Ӆыв шуши 
мир вәӆупсы па тӑм йис 

вєрӑт иха кӑрӑтты пит
ӆӑт, – лупӑс кәща хә. 

Институтн нємасыя 
щ и м ӑ щ  п р о г р а м м а 
хӑншсы, хута касӑӆты 
ӑшколайт пӑта вәнӆтӑты 
ёх ӆэщӑтты питӆыйт. 
Тӑмӑщ вєр тәты Ямал мўв 
эвӑӆт кәщайт вохсӑт. 

Сергей Тарасов ясӊӑт 
щирн 2017-мит оӆ вўш 
эвӑӆт кӑт группа єсӑӆсы 
па 2025-мит оӆн йиӆпа 
щив вәнӆтӑты ёх ӑкӑт
сыйт. 

 Тӑта учителят вәнӆ
тыйӆӆӑт, ӆыв щимӑщ ка
сӑӆты ӑшколайт хущи 
рәпитӆӑт па тӑм вєр ма 
вәӆэӆ. Ӆыв нӛрум хўват 

касӑӆты щемьяйт пиӆа 
няврємӑт вәнӆтуман ӊх
ӆӑт. Университет ёх па 
увӑс мўвӑт эвӑӆт ӑшко
лайт пиӆа рәпитты ищи 
каш тӑйӆӑт, – лупӑс С. 
Тарасов.

Тӑмӑщ программа ка
сӑӆты ӑшкола учителят 
пӑта нємасыя «Институт 
детства» па А.И. Герцен 
университетн Увӑс мир 
институт хуятӑт ха ӆэ
щӑтсӑӊӑн. Студентӑт 
щӑта «Особенности обу
чения детей-билинг
вов русскому языку», 
«Фольк лор народов 
Севера», «Детская литера
тура народов Севера» па 
«Этнопедагогика» вєрӑт 
оӆӑӊӑн уша вєрӆӑт.

Хӑнты ясӑӊа тулмащтӑс:  
Надежда Вах   

Мосӆ увӑс мир вәӆ
ты пищӑт оӆӑӊӑн 

научной исследованияйт 
вєрты.

Увӑс мир институт 95 
оӆ мӑр  мєт вуӆаӊ вєрӆ – 
щит Увӑс мўв, Сибирь па 
Дальний Восток мўвӑтн 
вәӆты шуши мир ёх ясӊӑт 
па вәӆты пищӑт ӆавӑӆ
ман тӑйты. Щит 40-кєм 
щурӑс арсыр ясӑӊӑн 
путӑртты мир. 

 Тӑта языковой кафед
райт рәпитӆӑт. Кашӑӊ оӆ 
мўӊ ар мўв сўӊӑт эвӑӆт 
айӆат ёх вәнӆтыйӆты 
щира вўӆўв: Мурман
ской область эвӑӆт саа
мӑт; Таймыр эвӑӆт –нга
насанӑт, долганӑт; Ямал 
эвӑӆт – ненцӑт, селькупӑт; 
Ханты-Мансийской округ 
эвӑӆт – хӑнтэт, маньщет; 
Камчатка мўв эвӑӆт – 
корякӑт; Сахалин мўв 
эвӑӆт –нивхӑт; Хабаров

ской мўв эвӑӆт – нанай
цӑт; Чукотка мўв эвӑӆт 
– чукчет; Якутия мўв 
эвӑӆт – эвенӑт, эвенкӑт, 
юкагирӑт. Щи кўтн Том
ской областьн вәӆты нга
насанӑт, селькупӑт, ӆыв 
ясӊеӆ ма тӑйӆэӆ. Мўӊ 
хущева па ясӑӊ тӑйты 
айӆат ёх па вәнӆтыйӆӆӑт, 
– ястӑс Софья Урун.

Увӑс мир институтн  
шуши мирӑт ясӑӊ па 
вәӆты пищӑт оӆӑӊӑн ӑш
колайт кєши сыр-сыр 
научно-методической вєр 
вєрӆӑт. 2021-2025-мит 
оӆӑтн 300 научной ву
ӆаӊ нєпек: монографияйт, 
букварят, учебникӑт, 
пособияйт, словарят па 
хрестоматияйт хӑншсыйт.

Тӑм институт етшуп

тум ёх 28-мит российс
кой мўвн сыр-сыр тӑхетн 
рәпитӆӑт.

2025-мит оӆн А .И. 
Герцен нємпи универси
тет Россия Министерст
ва просвещения пиӆа 
научно-образовательной 
«Арктика» нємуп тӑхи 
вєрсӑт. 

Тӑта география, био
логия, Увӑс мир институт, 
физика институт, эконо
мика па управление ин
ститут, ӆыв Якутия, Кра
сноярской край, Ямал па 
Чукотка мўвӑт ёх иха 
пиӆтӑщман рәпитӆӑт.

  А.И. Герцена нємпи 
университет айкеӆ, 

хӑнты ясӑӊа тулмащтӑс:
Наталья Краснопеева

Н. Вах вєрум хур 

95 оӆ мӑр Югра мўвев пиӆа
Вәщ тыӆӑщ 7-мит хӑтӆӑн «Югра-Классик» тӑхи хуща мӑӊхӑтӆ щира ӑкмум вәйтан

тупсы вәс. Щит округ хуща мєт оӆӑӊа вєрум «Новости Югры» газета 95 оӆа йис. Щи 
хӑтӆ иха ӑктӑщсӑт: айкеӆӑт ӑкӑтты па хӑншты вәна вум ёх, тӑмхӑтӆ щи щира рәпитты 
хуятӑт, округ кәща ёхӆўв, арсыр мирев пиӆа рәпитты хуятӆўв, тӑм газета ӆўӊӑтты хӑн
нєхәйӆўв, щи хуятӑт, мӑта ёх оӆӑӊ газета хуща хӑншман вәс па газета пиӆа ӆәхӑс щира 
вәӆты ар мирев.

Тӑмӑщ нәптӑӊ сєма 
питум хӑтӆ и щирн 

– щит айкеӆӑт ӑкӑтты 
па хӑншты мирев, кимӑт 
щирн па иса Югра мўвев 
мӑӊхӑтӆ . «Новости 
Югры» газета вәӆупсы 
– щит хуты мўӊ мўвев 

вәӆупсы. 95 оӆ тӑм газе
таев айкеӆӑт ӑктӑс па 
арсыр пӑӆ вєрӑт оӆӑӊӑн 
хӑншӑс. Тӑта щи вєрӑт 
вєрум мирев оӆӑӊӑн 
хӑшман вәс па тӑмхӑтӆ 
округ хуща каркама 
рәпитты хӑннєхәйӆўв 

оӆӑӊӑн ищи хӑншӆӑт. 

Мєт оӆӑӊ газета нєпек 
1931-мит оӆ вәщ тыӆӑщ 
7-мит хӑтӆӑн єтӑс. Щирн 
газета «Ханты-Манчи 
Шоп (Шой)» нємӆ вәс. 
Щит Ас кўтуп хӑнтыӆўв 
ясӑӊӑн «Хӑнтэт па вухаӆь 
ёх тәс ясӑӊ». Щи йисн тӑм 
мўвн арӑӆ пєлӑк хӑнтэт 
па вухӑӆь ёх вәсӑт, рўщ 
ёх хуӆна шимӆ вәс, щит 
пӑта газета хӑнты нєм 
тӑйс. 

Газета тывӑс, хән мўӊ 
мўвевн йис вәӆупсы йи
ӆуп щира кєрӑтты питса. 
Тӑм газета – щит оӆӑӊ 
пўш айкеӆӑт оӆӑӊӑн 
хӑншты печатной нєпек.

Щӑӆта па тӑм нєпек 
арсыр нємӑт тӑйс: «Остя

ко-Вогульская правда», 
«Сталинская трибуна», 
«Ленинская правда». Ӛхӑт 
па «Новости Югры» нєм 
тӑйты питӑс. Щи мӑр 
и йис вәӆупсэв па йис 
щира кєрӆыӆӑс, газета 
арсыр нєм тӑйс, и нәптӑӊ 
айкеӆӑт ӑкӑтты па хӑнш
ты ёх йиӆуп нәптӑӊ ёха 
пєлшаньщийӆсӑт. Тәп и 
вєр иса пўш тўӊа мӑнӑс 
– ёха нётты па мўӊ рәт 
мўвевн вәӆты вәӆупсы 
оӆӑӊӑн тәп тәс ясӑӊ хӑн
шты.

мӑӊхӑтӆ пӑта оӆӊӑӆн 
«Сила печатного слова» 
ӆыӆӑӊ хур ванӆтупсы 
пўншса. Ӑкмум ёх газета 
хуща сыры вәӆум вєрӑт 
сємн вантсӑт, архив хуща 
вәӆты хурӑт па муйсӑр 
айкеӆӑт оӆӑӊӑн сыры 

«Новости Югры» тăхийн рәпитум па рәпитты хуятăт мойӆăсыйт. П. Молданов вєрум хур 

Мєт оӆăӊ пўш єтум нєпек

хӑншийӆса.
Тӑм ӆыӆӑӊ хурӑт мухты 

ма кӑӆ, Россия мўвев па 
Югра мўвев пиӆа иха 
пиӆтӑщман муйсӑр ӛш 
хўват тӑм газета нєпек 
шәшӑс.

Газета мухты иса вєрӑт 
ма кӑӆӆӑт. Тӑта кол
лективизация оӆӑӊӑн 
хӑншман вәс, щит хән 
мирев иха рәпитты 
партсайт. Тӑта Вуӆаӊ ӆаӆь 
оӆӑӊӑн хӑншман вәс па 
хән мєт оӆӑӊ пўш мўвев 
вуй вўты ёх юхӑтсӑт, хән 
йиӆуп кев вошӑт тывты 
питсӑт па муйсӑр арсыр 
вєрӑт промышленность 
па культура хуща вәсӑт. 
Тӑмхӑтӆ оӆӑӊӑн ищи 
хӑншман вәӆ.

Мєт лупты мосӆ – щит 
тӑм мўвн вәӆты па рә
питты хӑннєхә оӆӑӊӑн 
муй щира хӑншман вәӆ. 
Щи ёх кўтн мўӊ увӑс ми
рев, хотӑт омӑсты хуятӑт, 
мўвев вуй вўты ёх, мўвев 
тащӑт кӑншты хуятӑт, 
мирев мӑӆтӑты ёх, няв
рємӑт вәнӆтӑты хуятӑт, 
культура хуща рәпитты 
мир оӆӑӊӑн хӑншӆы. Тӑм 
мирев вєрум вєрӑт, ӆыв 
вәӆупсэӆ оӆӑӊӑн газета 
хуща хӑншман ищи вәӆ. 
Айкеӆӑт хӑншты ёх ӛрн 
Югра хуща вәӆум па рә
питум мирев оӆӑӊӑн ар 
путӑр щи хӑщӑс.

Газета сєма питум вән 
мӑӊхӑтӆӑн, м вўща ясӑӊ 
Югра кәща Руслан Куха
рук лупӑс. Ӆўв ясӊӑӆн, тӑм 
газета – щит мўӊ шәшты 
вәӆупсэв пӑнт, щит мўӊ 
тӑюм нумӑсӆўв шавиман 
тӑйты тӑхи.

 Нын, тӑмхӑтӆ щӑта 
рәпитты ёх па сырыя 
газетайн хӑншум хуятӑт 
– щи хӑннєхәйт, мӑта 
хуятӑт Югра хуща па 
иса мўвев хуща вәӆум ёх 
ӆыӆӑӊ вәӆупсы, ӆыӆӑӊ 
нумсӑт оӆӑӊӑн хӑншсӑ
ты. Нын вәӆупсы пӑнт 
шавиман тӑйсӑты. Щи 
хӑншўм утӑт тӑмхӑтӆ вә

ӆупсыйн – щит мўӊ та
щев, мўӊ ӛрев.  Мўӊ м 
ясӑӊ щи хуятӑта лупӆўв, 
мӑта ёх щӑта кәщая 
рәпитсӑт па арсыр вєрӑт 
вєрсӑт.

Итәх хуятӑт хуӆна вәнӆ
тыйӆмеӆн практикая 
юхтыйӆсӑт, щӑӆта иса 
пўш тӑта хӑщсӑт па еӆӆы 
тӑта рәпитсӑт. Нынана 
ма вән пәмащипа ясӑӊ 
лупӆум, тӑм вєрӑт еӆӆы 
тәтӑн пӑта, – лупӑс окру
гев кәща хә. 

Руслан Кухарук ясӑӊӑн, 
газетайн сыры хӑншум 
путрӑт тӑмхӑтӆ вєра мос
ӆӑт. Щӑта нєпекӑт хуща 
хӑншум путрӑт мухты 
мўӊ мўвев вәӆупсы пӑн
тев ма кӑӆ. Щирн хӑн
шум путрӑт, сыры вәӆум 
ёх вєрӑт, нумсӑт вәты 
пӑта ин па нётӆӑт. Па щи
тӑт мухты йиӆпа єнумты 
няврємӑта щи йис вєрӑт 
оӆӑӊӑн путӑртты рӑхӆ.

Тӑм вәйтантупсыйн Югра 
кәща вана вўсӆэ айкеӆӑт 
хӑншты кўтн вәна вум 
ёх нумӑс – Югра хуща 
айкеӆӑт ӑкӑтты, хӑншты 
па путӑртты ёх мӑӊхӑтӆ 
вєрты. Ёх нумӑсн щи 
мӑӊхӑтӆ вәщ тыӆӑщ 
7-мит хӑтӆӑн ат питӆ, хән 
мєт оӆӑӊ пўш «Ханты-
Манчи  Шоп  (Шой )» 
газета єтӑс. Щи нумӑс 
па миревн, мӑта  ёх 
медиасообщества хуща 
рәпитӆӑт, ищи вана вўсы.

Ӑкмум мира мєт әмӑщ 
па сӑма хойман вәс, хән 
газетайн хәнты рәпитум 
вәна вум ёх пиӆа вәй
тантупсы вәс. Щи ёх пу
тӑртсӑт, муй вўрн ӆыв 
рәпитты оӆӊитсӑт, муй 
тӑхета айкеӆӑт ӑкӑтман 
ӊхсӑт. Рәпатаеӆ па ущ
хўӆь вєрӑт оӆӑӊӑн пу
тӑртсӑт. Юхтум мирев ар 
пўш вєншӆаӆ нх мулӑӊа 
вӑнтсӑт, ар пўш ӆыв 
ёш пӑты сєӊксӑт. Вәна 
вум ёх щи йис оӆӑӊӑн 
путӑртсӑт, хән ӆыв карты 
щўӊкӑт па интернет ӑн 

тӑйсӑт. Айкеӆӑт ӆыв нєпе
ка хӑншты хн хӑншийӆ
сэӆ па тәп нумӑсн тӑйсэӆ. 
Щи ӆавӑрт оӆӑтн айкеӆӑт 
ӑкӑтты ёх пӑта ӆыв тўӊ 
пӑнтӑт вєрсӑт – кашӑӊ 
ясӑӊ, кашӑӊ путӑр тәп 
тәса хӑншты, ӆўӊӑтты ёх 
пєӆа м нумӑсн вәӆты, 
тәп нємӑсыя вәӆум вєрӑт 
оӆӑӊӑн хӑншты.

Тӑм мӑӊхӑтӆӑн арсыр 
ёх нємӑт сащсӑт, ӆыв 
арсыр оӆӑтн газета хуща 
рәпитсӑт. Щи кўтн ар 
хуятӑт газетайн хўв мӑр 
рәпитсӑт. Щи ёх ӛрн тӑм 
газета нєпек иса оӆӑтн 
ма вєрман вәс па ӆўӊӑт
ты ёхн вана тӑйса. 

Тӑмхӑтӆ «Новости 
Югры» хуща рәпитты хуя
тӑт ищиты ма рәпитӆӑт. 
Ин газета кӑт щира вєрты 
питса, нєпекн па карты 
щўӊкӑт мухты вєрман вәӆ. 

Иса пўш хӑннєхуятӑт 
пӑта ӆыв тәп нємӑсыя 
вәӆум вєрӑт оӆӑӊӑн 
хӑншӆӑт.

95 оӆ мӑр арсыр вєрӑт 

оӆӑӊӑн тӑм нєпекн хӑнш
ман вәс. Тӑта округев ӆу
ват вән вєрӑт, тӑта щурӑс 
мирев кан вєрӑт оӆӑӊӑн 
хӑншсы. Газета арсыр 
сурта питыӆӑс, тәп иса 
пўш вәӆупсы оӆӑӊӑн тӑта 
тәса хӑншсы па ӆўӊӑт
ты мирев пєӆа айкеӆӑт 
ӑкӑтты ёх сєм ӑнт хӑнят
ман вәсӑт. Тӑмхӑтӆ вўша 
«Новости Югры» – щит 
тәп айкеӆӑт ӑкӑтты нєпек 
хән, щит мўӊ округев 
вәӆупсы пӑнт хӑншты 
нєпек.

Мєт оӆӑӊ газетаев сєма 
питум вән мӑӊхӑтӆ – 
щит Югра ӆуват мирев 
мӑӊхӑтӆ. Тӑм газетайн 
шәшум пӑнт – щит округев 
шәшум пӑнт. Щит округев 
пӑӆ вєрӑт, щит тӑм мўвн 
вәӆты мирев вәӆупсы. 
Тӑмхӑтӆ вәнта  вәӆупсэв 
пӑнт хӑншман ӆыв щи 
вәӆӆӑт.

Путӑр хӑншӑс: 
Пётр Молданов 

Округ кәща хәйн вўща ясăӊăн путăртӆыйт

Газетаеӆ оӆăӊăн кина ванӆтăӆы

Лыпӑт тыӆӑщ 22-мит хӑтӆ вўш эвӑӆт 26-мит хӑтӆ вәнта Ёмвошн, 
Округ творчества хот хуща ӑктупсы вәс. Щи ӑктупсыя юхтум 
ёх нарӑсъх вєрты пищӑта вәнӆтӑсыйт па йис хӑнты па вухаӆь 
мирев нарӑсты сыйт ӆыв уша вєрсэӆ. 

Нарӑсъх йис сый сащӑс

Тыв иса 30-кєм хуя
тӑт юхтыйӆсӑт. Юх

тум мирев мўӊ Югра 
мўвев нивӆ тӑхи эвӑӆт 
вәс па Ямало-Ненецкой 
округ эвӑӆт мир юхтыйӆ
сӑт. Юхтум мирев Сәр
ханӆ, Нуви сӑӊхум, Сў
мӑтвош, Нефтеюганской 
па Нижневартовской 
районӑт эвӑӆт, щаӆта па 
Югорск, Пыть-Ях, Касум, 
Пуӆӊавӑт вош эвӑӆт вә
сӑт. Тәх юхтум мирев йис 
хӑнтыӆўв па вухаӆь ёхӆўв 
нарӑсты хӑт мєт оӆӑӊ 
пўш сємн вантсӑт па мєт 
оӆӑӊ пўш тыв юхтыйӆсӑт.

Щи вәйтантупсы вет 
хӑтӆ мӑр вәс. Щи хӑтӆӑтн 
тыв ӑкмум мирев ву
хаӆь ёхӆўв санквылтапн, 
тарыг сыпл йивӑн йис 
щира нарӑсты вәнӆтыйӆ
сӑт. Хӑнты щирн – щит 
нарӑсъх па тор сапӑӆ 
х. Мирев щи муӆтаса 
уша вєрсэӆ, муй вўрн 
щи юнтты утӑт вєрӆайт. 
Ёх вәнӆтӑты щира округ 
ӑшкола хуща ух тәты хә 

Алексей Рещиков па вє
рӑӊ хә Анатолий Вадичу
пов вәсӊӑн. Вєрӑӊ хәев 
ищи творчества округ хот 
хуща рәпитӆ, нарӑсъхӑт 
па арсыр сыйӆтӑты утӑт 
вєрман вәӆ.

Тӑм йисн йис вєрӑт 
пєӆа кәща ёхӆўв ма 
кєрӆуман вәӆӆӑт, щитӑт 
«нематериальное этно
культурное достояние 
России» рўщ ясӑӊӑн 
аӆьщӑӆыйт па щи вєрӑт 
еӆӆы тәты пӑта тӑмӑщ 
вәйтантупсэт щи вєрӆайт. 

Юхтум ёх вәнӆтӑсыйт, 
муй вўрн тәса санквыл
тап вєрты па муй вўрн 
тәса йис щирн щи утн 
юнтты. Санквылтап муй па 
нарӑсъх арсыр нарӑсты 
сый тӑйӆӑт. Щи нарӑсты 
сыйт йис ёхӆўв эвӑӆт 
тӑмхӑтӆ вәнта щи юхӑт
сӑт. Ин па тӑмхӑтӆ єнумты 
няврємӑт щи вєрӑт еӆӆы 
щи тәӆӑт. 

Ӑкмум мирева мєт 

әмӑщ вәс Николай Тимо
феевич Пеликов пиӆа 
вәйтантыйӆты па путӑрт
ты. Ӆўв йис вухаӆь вєрӑт 
ма вәты ики. Мєт ма 
ӆўв санквылтапн нарӑсты 
сыйт вәйман тӑйӆӑӆэ.

Ӆўв ая вәӆум пурайӆ 
оӆӑӊӑн путӑртӑс. Николай 
Тимофеевич Керс-кол-я 
кәртӑн сєма питӑс па хўв 
мӑр вәс. Ӆўв щатьщащеӆ 
оӆӑӊӑн путӑртӑс, щи хӑн
нєхә эвӑӆт ӆўв щи санк
вылтапӑт вєрты па щи утн 
юнтты вәнӆӑс.  

Тӑмхӑтӆ вәнта Нико
лай Тимофеевич тәс 
йис вєрӑт айӆӑт ёха щи 
кантӆăӆэ.

Алексей  Рещиков 
ясӑӊӑн, мӑта ёх ар пўш 
тӑмӑщ вәйтантупсэта 
юхтыйӆсӑт, щи ёх тӑм 
мӑнум хӑтӆӑтн мєт ма 
вәнӆсӑт па тәсашӑк юнтты 
питсӑт. Оӆӑӊ пўш юхтум 
ёхӆўв па ар йиӆуп вєр 
уша вєрсӑт.

Округ творчества хот 
художественно-творчес

кой вєрӑт хуща кәща 
ӆӑӊкӑр нє Мария Клеш
нина ясӑӊӑн, хән тӑмӑщ 
няврєм вәнӆтӑты арсыр 
вєрӑт вәтаӊ ёх тӑйӆўв 
па каркама вәнӆтыйӆты 
айӆӑт ёх вәӆӆӑт, щирн 
йис вєрӑт еӆӆы мӑнӆӑт. 
Хӑнты па вухаӆь мирев 
«инструментальное нас
ледие» еӆӆы ӆыӆӑӊа 
вәӆты питӆ.

Ӑктупсы хуӆам хӑтӆӑн 
нарӑсты етнхотн вєрӑнт
са. Щӑта юхтум мирев 
ванӆтӑсӑт, муя ӆыв вәнӆ
сӑт. Щӑӆта па кашӑӊ хӑн
нєхә вәнӆтыӆумаӆ пӑта 
нєпекн кантса.

Щиты щи ӑктупсы ма 
мӑнӑс, па и пўш мўӊева 
ванӆтӑсы йис нарӑсты 
сыйт Югра мўвн вәӆты 
ёха тӑмхӑтӆӑн ищи мос
ӆӑт.

Щи вәнта хән щимӑщ 
ёх вәӆӆӑт, мӑта хуятӑт 
ӆӑӊхаӆӑт нарӑс юхӑн на
рӑсты вәнӆтыйӆты, щи 
вўша тӑм йис вєрев еӆӆы 
мӑнӆ.

Путӑр хӑншӑс: 
Пётр Молданов

Нєӊие тор сапăӆ хн юнтты вәнӆтыйӆ. 
П. Моллданов вєрум хурӊăн

А.Н. Рещиков па М.А. Клешнина нарăсъхн юнтты вєр оӆăӊăн путăртӆăӊăн

Ванӆтупсы вєрты 
щира 11 оса тӑхи 

– чувашӑт, удмуртӑт, 
марийцӑт, рўщӑт, хӑнтэт, 
манщет, хӑтант, башки
рӑт, кыргызӑт, узбекӑт мир 
хурамӑт па пурмӑсӑт тыв 
ӑкӑтсӑт, Сўмӑтвош район 
па Нўви сӑӊхум район 
эвӑӆт ёх юхтыӆысӑт.

Тӑта ӑктӑщум мир 
ещаӆт Нх вошӑӊ кәща 
ӆӑӊкӑр хә Алексей Мил
кин па Нх вош Дума 
депутат Осман Имамер
заев вўща ясӊӑт путӑрт
сӑӊӑн. 

Мойӊ ёха әмӑщ вәс, 
вєрӑнтты хӑрн тунты 

Тӑм мирхот Ас-
угорской мир «Эвие/
Д е в у ш к а »  э т н о
культурно-образо
вателной тӑхи хущи 
рәпитты хуятӑт па 
Нх вош «Югра ӆыӆ
ӊуптӑты» оса тӑхи 
кәща нє Наталья 
Есаулкова па «Ас
самблея народов 
России» вошӑӊ отде
ления ёх пиӆа ӆэ
щӑтсӑт.

Нх вошн мир иха ӑктӑщсӑт

пўлыет эвӑӆт ӆавӑӆты 
утӑт вєрты. 

Тынєсты хӑрн хӑннє
хуятӑт сӑма мәстум ху
рамӑӊ пурмӑсӑт ӆәтсӑт.

Тӑта Ирина Новьюхова 
Сўмӑтвош эӆты, Нх вош
ӑӊ нєӊӊӑн Ольга Окса
нен, Светлана Хатанзее
ва хурамӑӊ пурмӑсӆаӆ 
тәтьӆясӑт.

Юхтум ёха шєӊк әмӑщ 
вәс тӑм мӑӊхӑтӆӑн вәй
тантыйӆты па Любовь 
Щёткина ван путрӑт хә
ӆӑнтты.

Пәмащипа ясӑӊ мосӆ 
ястӑты Нх вош кәща хәя 
Ивана Ямашева, «Югра 
ӆыӆӊуптӑты» тӑхийн 
рәпитты хуятӑта, Свет
лана Астапович, этно
культурно-образователь
ной тӑхи хущи рәпитты 
хуята па щи тумпи ар 
хуятӑта. 

Наталья Есаулкова 
Хӑнты ясӑӊа тулмащтӑс: 

Наталья КраснопееваНаталья Есаулкова китум хурăт

Вәщ тыӆӑщ 11-мит хӑтӆӑн Россия мўв ӆуваттыйн хўӆ веӆпӑсӆӑты 
ёх мӑӊхӑтӆ постӑсы. Касум вошн вәщ тыӆӑщ 11-мит хӑтӆӑн хўӆ 
веӆпӑсӆӑты ёх мӑӊхӑтӆ вәс. 

Хўӆ веӆпӑсӆӑты ёх хӑтӆ вәс

Тӑм мӑӊхӑтӆӑн ка
сум мира арсыр кӑ

супсэт ӆэщӑтсыйт. Аӆӑң 
саты вош мирев Амня 
юхана хўӆ веӆпӑсӆӑты 
юхӑтсӑт. Оӆӑңӑн «Хўӆ 
веӆты хә» кӑсупсы вәс. 
Вәнӆат па айӆат хуятӑт 
Амня юхан хонӑӊа хўӆ 

ншты юхӑтсӑт. Вантты 
мєт әмӑщ, няврємӑт ӑӊ
киӆаӆ-ащиӆ аӆ  пиӆа 
юхӑтсӑт.   

Тӑм кӑсупсыйн мир 
ар щирн кӑссӑт: мєт 
айӆат хўӆ веӆпӑсӆӑты 
хуят, мєт ар хўӆ катӆум 
хуят, мєт вән хўӆ катӆум 

хуят, мєт сора хўӆ катӆум 
хуят, мєт ар хўӆ катӆум 
щемья. 

Мєт айӆат хўӆ веӆ
пӑсӆӑты хуята Степан 
Багишев айӆат пух йис. 

Виктор Мельников – 
мєт сора хўӆ катӆум хуят. 
Арсений Канев – уяӊ ай  

хўӆ веӆпăсӆăты хә. 
Имет кўтн, мєт ма 

хўӆ веӆпӑсӆӑты хуята – 
Мария Давкант питӑс. 
Ӆув пухӑӆ Кирилл Сай
нахов сырыя питӑс, ӆўв 
«Юнга рыбной ловли» 
нєм щирн мойӆупсыйн 
мӑсы.  

Татьяна Николаевна 
Тарлина Михаил пухӑӆ 
пиӆа мєт ар хўӆ веӆмăн, 
па тӑм кӑтӊӑң «мєт ар 
хўӆ катӆум хуят» нєма 
питсӑӊӑн. 

Кашӑӊ оӆ Михаил 
Тарлин мєт вән хўӆ кат
ӆум рыпака йиӆ па тӑм 
оӆ па щи сырыя питӑс. 
Ӆув мєт ар хўӆ ёша пӑв
тӑс. Ӆўв хўӆ веӆпӑсӆӑты 
вєрӆ ма тӑйӆăӆэ, ӆўӊӑн 
кашăӊ хӑтӆ ншты ӊхӑӆ. 

Тӑм пўш кӑсупсыйн ар 
хуятӑт кӑссӑт, ӆыв хўӆы
ева хўӆ такӆы юхи ӑн 
мӑнсӑт, кашӑӊ хуят хўӆ 
веӆмаӆ.

Щӑӆта музей питӑрн 
ай юханăн юрн хопӑӊ 
кӑсупсы вәс. Светлана 
Александровна па Алек
сей Семенович Тарлин
ӊӑн щи кӑсупсы ӆэщӑт
сӑӊӑн. 

Кәртăӊ мир юнтты хăрн. С. Рандымова китум хурăт

Виктор Мельников Михаил Тарлин Татьяна Тарлина

Ёхӆўв ар щирн кӑссӑт, 
кӑт хоп мӑнӆ, ар хоп 
мӑнӆ, хуйтат сора юхӑт
ӆӑт. Юхана аршӑк хуят 
кӑсты юхӑтсӑт, эвет, пу
хӑт, вәнӆат хуятӑт. ма 
па пӑста хопиет тыв-тухи 
нопӑтсыйт.   

Кўлупн рәпитты нєӊи
ет няврємиет пиӆа хўӆӑт 
оӆӑӊӑн арсыр юнтутн 
юнтсӑт.

«Касум ёх» пурмӑсӑт 
ӆавӑӆты хотн арсыр йис 
вєрӑӊ тӑхет ӆэщӑтман 
вәсӑт. Ар вєрты хӑр ӆэ
щӑтсы, кашӑӊ хӑннєхә 
ӆўвеӆа мәстум вєр вєрӑс, 
хуйтат хўӆ сух эвӑӆт 
ай хирыет ёнтсӑт, итәх 
хăннєхуятӑт тунты эвӑӆт 
пурмӑсӑт вєрсӑт. Вален
тина Васильевна Гри
горьева ванӆтӑс, муй вўрн 
хўӆ сух эвӑӆт ай хирыет 
ёнтты.

Раиса Гавриловна Тар
лина ванӆтӑс, муй вўрн 
ӆўв нянь кәрн, єпӆӑӊ сорт 
кавӑрӆ. 

Нюки хотн имет пăса
нӑт ӆэщӑтсӑт, єпӆӑӊ хўӆ 
хошум йиӊк кавăртсӑт.

Щӑӆта мӑӊхӑтӆ пос
тӑты пурайн нух питум 
ёхӆўв па юхтум хуятӆўв 
мойӆупсэтн мойӆӑсыйт. 

Тӑм мӑӊхӑтӆ мўӊ 
вәӆты ёхӆўв пӑта мєт м, 
щит әмӑщ хӑтӆ, кашӑӊ 
шуши мириев йистєӆн 
хўӆ веӆпӑсӆуман вәӆӆӑт. 

Мўӊ мириев ӛрӑт па 
ушӑӊӑт, хўӆ веӆпӑсӆӑты 
ар митра тӑйӆӑт. Хӑнты 
кәртыет юхан кимӑӆн 
омӑссыйт, хўӆые иса 
вантты мосӆ. 

Хўӆ эвӑӆт ӆєтут ар
сыра вєрӆа, хўӆ сулыла, 
шәмӑха вєрӆа, ӆәӆн тӑӆн 
кавӑртты. Юханӑтн ар 
хўӆ вәӆты питӆ ки, мўӊ 
вәӆупсэв еӆӆы тәса мӑнӆ. 

Кашӑӊ веӆпӑсӆӑты 
хуята вән вўща ясӑӊ кит
ӆўв. Тӑӆаӊа, уяӊа вәӆаты, 
ар хўӆ хоӆпа па нша ат 
питӆ!

 Путӑр хӑншӑс: 
Светлана Рандымова

Щи мирхотн путӑрт
сы, хуты щит вант

ты пурайн 1500 вевтам 
вєр оӆӑӊӑн уша павӑтсы. 
Щи атум вєрӑт кўтн 500 
– сәх, кӑри хўӆӑт катӑӆ
ты вєрӑт. Ӆэваса хуӆӑт 
катӑӆты хӑннєхуятӑт 
эвӑӆт 1,5 тонна арат хўӆ 
нух вўсы. 

Югра промышлен
ность департамент кәща 
хә Виктор Гамузов лупӑс, 
округев ӆуваттыйн хўӆ 
хәӆум щирн веӆпӑсӆӑӆы: 
промышленной, тради
ционной (хән шуши ми
рӑт ӆєты пӑта хўӆ катӑӆ
ӆӑт) па кашӑӊ хуят ншн 
хўӆ веӆ (щит рўщ щирн 
- любительской).

Округевн щимӑщ тӑ
хет пирисыйт, хута хўӆ 
веӆпӑсӆӑты рӑхӆ, щит 
ин тӑм хӑтӆ 288 тӑхи. 
Щи тӑхет эвӑӆт 129 арат 
тӑхия кашащты нєпекӑт 
хӑншсыйт, 159 тӑхи хуӆ
на нємхуятн ӑн вўсыйт.  

Росрыболовство Ниж
необской территориаль

Хўӆ веӆпӑс па нохӑр ӑкӑтты 
вєр ӆавӑӆман тӑйты мосӆ

Югра мўвн мирхот вєрсы, хута путӑртсы, хутыса округевн хўӆ 
веӆпӑс па вәнтӑн єнумты воньщумутӑт, нохрӑт, тулхӑт па сыр-сыр 
турнӑт ӆавӑӆман тӑйӆыйт. Щи оӆӑӊӑн мирхотн округ кәща хәев 
Руслан Кухарук межведомственной комиссия мирхот ӑктыӆӑс. 

ной управления щирн 
2026-мит оӆн Ас хӑӆты 
тыӆӑщ вўш эвӑӆт па Ас 
нопӑтты тыӆӑщ вәнты иса 
округев ӆуваттыйн 2,164 
тонна арат хўӆ веӆсы.

Ӑӆ мир пӑта, хуйтат 
ншн хўӆ веӆӆӑт, окру
гевн нємасыя хӑтӆ мӑр 
катӑӆты арат норма вєр
сы: тугун па сибирский 
хариус (кашӑӊ хўӆ) – 3 
кила арат, мевты, сорт, 
паннэ па судак хўӆ (иса 
ха) – 10 кила, ев, плотва, 
елец па мӑӆӑӊ хўӆ (иса 
ха) – 30 кила, сурӑх па 
пишьян (кашӑӊ хўӆ) – 5 
кила арат. 

Округ кәща ӆӑӊкӑр нє 
Наталья Огородникова 
лупӑс, хуты юхи хӑщум оӆ 
тӑм вєр мсыева вантты 
питсы, щи пӑта аршӑк 
браконьер катӑӆты питсы. 

 Мўӊева мосӆ щиты 
вєрты, ӆәӆн хӑннєхуятӑт 
мосты щирн хўӆ веӆпӑс
ӆӑты щир ат тӑйсӑт, щит 
пӑта мосты нєпекӑт 
тәса ӆэщӑтты, – лупӑс Н. 
Огородникова.

Щи тумпи, ӆўв ясӑӊ
ӆаӆ эвӑӆт уша йис, хуты 
округев арктической 
районӑтн хўӆ веӆпӑсӆӑ
ты тӑхета нємасыя вухӑӊ 
нётупсы вєрӆы, ӆәӆн ӆыв 
веӆум хўӆӆаӆ ма ат 
ӆэщӑтсӑӆӆаӆ. 

Атэӆта тӑм мирхотн 
нохӑр ӑкӑтты вєр нух 
вантсы. Щи оӆӑӊӑн лупӑс 
округев ӆуваттыйн мў
вӑт-йиӊкӑт нух вантты па 

ӆавӑӆман тӑйты тӑхийн 
кәща кана рәпитты ими 
Светлана Король. Ӆўв 
путӑртӑс, нохӑр х вән
тӑт 4206,4 щурӑс арат га 
вәӆ, щит эвӑӆт нохӑр сєм 
– 280,6 тонна арат, оӆ мӑр 
– 140,5 тонна арат нохӑр 
сєм ӑкӑтты рӑхӆ.

Округевн вўюм поступсы 
щирн ин тәп иӆ питум 
нохрӑт ӑкӑтты мосӆ, но
хӑр хӑт вән х шәпн 
сєӊкты ӑн рӑхӆ, ӆәӆн 
хӑт аӆ мәшмӑӆты. Нох
рӑт па нохӑр сємӑт ин тәп 
вәйт ӆор тыӆӑщ 25-мит 
хӑтӆ вўш эвӑӆт ӑкӑтты 
рӑхӆ. Щи хуятӑт, хуйтат 
тӑм поступсыя ӑн эвӑӆ
ӆӑт ки, наклат вух – 1,5 
щурӑс арат питӆ. 

Ищиты округ кәща хә 
Р. Кухарук лупӑс, хуты 
мўвева нохӑр муй вонь
щумут ӑкӑтты пӑта юх
тыйӆты хуятӑт пєӆы така 
вантты мосӆ. Хўӆ веӆ
пӑсӆӑты па вәнтӑн єнум
ты ӆєтутӑт ӑкӑтты пӑта па 
хон пєлӑк эвӑӆт юхтум 
хуятӑт єсӑӆты ӑн мосӆ. 
Тәняӆ оӆ юхи хӑщум пу
райн округевн нємасыя 
поступсы вўсы, мӑта ут 
щирн, па хон пєлӑк эвӑӆт 
юхтум хуятӑта тӑта 27 вєр 
тәты ӑн рӑхӆ. Щи вєрӑт 
кўтн хўӆ веӆпӑсӆӑты па 
вәнтӑн єнумты утӑт ӑкӑт
ты ӑн єсӑӆӆы. 

Округ кәща айкеӆ хӑнты 
ясӑӊа тулмащтӑс:
Надежда Вах

Аӊкаӊкеӆ вєрӑнтты хуята вәс
Сўмӑтвошн районной культура хотн 

вєрӑнтты хӑра увӑс мир ёнтӑсты нєӊӑт 
намтӑт ӆэщӑтты щира ӑктӑщийӆсӑт. Тӑта 
Марина Александровна Гоголева вәс па 
ма ӆўвеӆ инщӑссєм, хуӆща ӆўв юхтӑс, муй 
вєрман вәӆ.

Марина Алексан
дровна мӑнєма 

путӑртӑс, хута сєма питӑс 
па єнмӑс. Ӆўв лупӑс:

 Ма Сўмӑтвошн 1965-
мит оӆн сєма питсўм. Ма 
Пәкӑр кәртӑн єнумсўм. 
Ӑӊкєм – Нина Ильинична 
Миляхова – хӑнты хуят 
вәс. Ӆўв Пәкӑр кәртӑн 
фельдшера рәпитӑс . 
Ащєм па Александр 
Васильевич Ионин вәс. 
Ма вән яй тӑйсум, ӆўв 
ӑнтәма йис. Ӑӊкєм ма ая 
вәӆмєм пурайн ӑнтәма 
йис. Аӊкаӊкєм, Евдокия 
Григорьевна Миляхова, 
1912-мит оӆн сєма питӑс, 
Пәкӑр кәртӑн вәс, вет 
няврєм тӑйс.

1979-мит оӆн вән 

йиӊк вәс. Пәкӑр кәртэв 
йиӊкӑн вўсы, щирн мўӊ 
Тэк кәрта вәӆты щира 
мӑнсўв. Ма щӑта ӑшко
лайн вәнӆтыйӆсўм. Хән 
ӆапӑт класс етшуптӑсум, 
еӆӆы Ёмвоша медицин
ской училищая вәнӆ
тыйӆты щира мӑнсум. 

ма вәнӆтыйӆсум па 
ай ӆеккар вуӆаӊ нєпек 
мущатсум. Щӑӆта еӆӆы 
рәпитты щира Нижне
вартовск воша китсаюм. 
Ма хәӆмит курсӑн вәнӆ
тыйӆмєм пурайн щӑта 
практика мӑр пәӆьни
цайн рәпитсум. Щи пу
райн тӑм вош тәп 25-мит 
тӑӆа йис. Ма еша нәмӑс
сум па рәт мўвєм пєӆы 
мӑнты нумӑс вєрсум. 

1984-мит оӆ  вўш 
эвӑӆт Сўмӑтвош район
ной пәӆьницайн рәпит
ӆум. Ма рәпатам шєӊк 
сӑмєма мәстӑӆ. Щи мӑр 
ар отделенияйн рәпит
сум, ин па няврємӑт сєма 
питты тӑхийн рәпитӆум.

Ма кӑт пух – Михаил,  
Дмитрий па вет хиӆы 
тӑйӆум. Пиӆєм манщи 

хуят вәс, Игрим вош 
эвӑӆт, ин ӆўв ӑнтәма йис. 
Ӆўв ӑӊкеӆ Анеева кәрт 
эвӑӆт вәс, ӆўв па ӑнтәма 
йис.

Ванкўтӆы муй районной 
культура хотн вєрӑнтты 
хӑрӑта юхтыӆыӆӑн?

 Ӑнта, ин рәпитӆум, 
щирн ванкўтӆы тыв юх
тыӆыты щирєм ӑнтәм. 
Мӑнєма шєӊк сӑма мәс
тӑӆ хӑнты пурмӑсӑт 
ёнтты. Тӑта мўӊ ёнтӑстэв 
мӑр йис вєрӑт оӆӑӊӑн па 
путӑртӆўв.

Ма аӊкаӊкєм, Евдокия 
Григорьевна вєрӑнтты 
хуята вәс. Хӑнты щӑшкан 
сӑхӑт, пуркайт ёнтӑс. Ӆўв 

тәсыева рнас хӑншет, 
пӑнтӑт ёнтӑс, шєӊк әмӑщ 
вәс вантты. Ма ин па 
хӑнты рнас ӆӑӊхаӆум 
ёнтты. Раиса Загородняя 
рнас сухєм ваньщӑссӑӆэ 
(мӑншисӆэ). 

Щи тумпи ма хӑншет 
ёнтӆум па ар хурамӑн 
ёнтум хурӑт тӑйӆум. Тыя
нтты вєр пєӆы па сӑмӑӊа 
вәӆӆум, ар вән ухшам 
тыйсум па салфеткайт, 
щитӆам хуӆыева ара 
мойӆӑсӆам. Ай сӑк эӆты 
па картинайт вєрӆум. Тӑм 
вєрӑт пєӆы ма шєӊк сӑ
мӑӊа вәӆӆум, шєӊк сӑмє
ма мәстӑӆӑт.

«Альянс» центр хущи 
ищи рәпитӆум, щӑта ма 
ӆэщӑтум пурмӑсӆам 
ванӆтупсэта вўйӆиӆайт. 
Тәняӆ округ мӑӊхӑтӆ 
пурайн пурмӑсӆам па 
ванӆтупсыя тәтьӆисайт.

Ая вәӆмен пурайн хӑнты 
моньщӑт хәӆӆисӑн? 

 Ма аӊкаӊкєм  йис 
моньщӑт ма вәйтсӑӆӆэ. 
Х ә н  Е в а  А д а м о в н а 
Шмидт, венгерской учё
ной нє, юхтыӆымаӆ пу
райн аӊкаӊкєм эӆты йис 
путрӑт нух хӑншӑс.

Увӑс мирев вәӆты йис 
пищӑт ма вәйтты мосӆ 
па йиӆпа єнумты ай пуш
хиета нумса пунты. Ат 
вәйтӆэӆ, хуты вән хуят
ӆӑв вәсӑт.

Светлана Ромбандеева 
Хӑнты ясӑӊа тулмащтӑс: 

Наталья Кутпие

М.А. Гоголева (Миляхова)

Е.Г. Миляхова аӊкаӊкеӆ Пәкăр нєӊăт пиӆа (хәӆмит)
Н.И. Миляхова ăӊкеӆ

Ӆўв 46 оӆ рәт ясӊӑт ӆавӑӆман вәӆ

Российской государственной педагогической А.И. Герцен нємпи университет ар увӑс 
мир хуят пӑта нюр рәт хота йис. Увӑс мир институтн Александр Александрович Петров 
профессор ики кашӑӊ тӑта вәнӆтӑты па вәнӆтыйӆты хуятн вәйтӆы. Ӆўв вәӆупсэӆ, щит 
ӑнтә тәп кан вәӆты щирӆ, щит иса Россия мўв ӆуваттыйн увӑс мир культура вєрӑт 
ӆавӑӆты щир.

Тӑм хуятэв Якутия 
мўв эвӑӆт Ленин

град воша 1975-мит оӆн 
вәнӆтыйӆты юхтӑс. Щи 
пурайн Герцен нємпи 
учителят вәнӆтӑты тӑхи 
института хуӆна вәс. 
Александр филологичес
кой факультета рўщ ясӑӊ 
па литература па Увӑс 
мир ясӑӊ па литература 
вәнӆтӑты щира питӑс. 

Тӑта ӆўв Нина Ивано
вна Гладкова тунгусо-
маньчжурской ясӊӑта 
вәнӆтӑты нє унтасн 
эвенской (ламутской) 
ясӑӊ мсыева уша вєрты 
питӑс. Щӑӆта институтӆ 
етшуптумаӆ пийн ӆўв 
аспирантура хущи вәнӆ
тыйӆты хӑйсы. 1988-мит 
оӆн айӆат хә «Ленин
градское отделение 
Института языкознания 
Академии наук СССР» 
тӑхийн «Лексика духов
ной культуры эвенов. 
Народное искусство и 
обряды» кандидатской 
диссертация хӑншӑс.

Щи вєр эвӑӆт яӊ 
оӆ мӑнӑс, Александр 
Петров Москва хон вошн 
докторской диссертация 
«Языки народов РФ» па 
«Тюркские языки» кӑт 
нєм щирн хӑншӑс. Тӑм
хӑтӆ А. Петров профес
сор ики тунгусо-маньч
журской па тюркской 
ясӊӑт айӆат хуятӑта тәӆ, 
ӆўв якутской па долган
ской ясӑӊӊӑна вәнӆтӑӆ. 
Долганской ясӑӊ Таймыр 
мўв эвӑӆт юхтум айӆат 
ёх вәнӆтӑӆӑт. 

А.А. Петров рәпитты нє
пекӆ (трудовой киниш
кайӆ)  1980-мит оӆн 
Ленинград вошн А.И. 

Герцен нємпи педаго
гической  институтн 
пўншсы. Тәняӆ лыпӑт 
хойты тыӆӑщн, рәпитты 
питмаӆ вўш эвӑӆт, 45 
тӑӆа йис. 

Тӑм оӆӑт мӑр Алек
сандр Александрович 
оӆӊӑӆн ассистента рә
питты оӆӊитӑс, щӑӆта 
стажёр-преподавателя, 
Увӑс мир факультет 
декан хәя, Увӑс мир ин
ститут директор хуята 
вәс. 2010-мит оӆ вўш 
эвӑӆт па тӑм хӑтӆ вәнты 
А.А. Петров алтайской 
ясӊӑт, культура па лите
ратура кафедра профес
сора рәпитӆ.

Мосӆ лупты, хуты А.И. 
Герцен нємпи универси
тетн вәӆты Увӑс мир ин
ститут 95 оӆ мӑр рәпитӆ 
па Россия мўв ӆуваттыйн 
ит щимӑщ вән нєпекӑӊ 
тӑхия вәӆ, хута иса мўӊ 
увӑс мўвевн вәӆты шуши 
мир эвӑӆт учителят па 
наука щирн рәпитты 
хуятӑт ӆэщӑтӆыйт. 

 Хән ма декана вәсум, 
мўӊ хущева ӆапӑт кафед
ра вәс, щӑта 17 тохтур, 

43 наукайт кандидат 
рәпитӑс. Щи пурайн тӑта 
увӑс мир айӆат хуят ар 
вәнӆтыӆӑс, очной щирн – 
хәӆумсоткєм хуят, заоч
ной щирн – сот муӆтас 
хуят, – нәмӑӆмӑс про
фессор ики.

Тӑмхӑтӆ щи арат хуят 
тӑта ӑн вәнӆтыйӆ. Щи 
арат оӆ мӑр, хуты увӑс 
мир институт рәпитӆ, тӑта 
арсыр хуятӑт вәнӆтыйӆ
сӑт. Ӆыв вошӑӊ па кәр
тӑӊ ӑшколайт хущи, вәнт 
шушетн няврємӑт вәнӆ
тӑӆӑт. Ар хуят учёной 
хуятӑта йисӑт, увӑс мир 
культура әхтыйн рәпит
ӆӑт. Профессор хәев м 
нумӑсн ӆўв пиӆэӆа вәнӆ
тыӆум кӑтӊӑн оӆӑӊӑн 
нәмӑӆмӑс, щит Людмила 
Яковлевна Родионова 
(Фомина) па Клавдия 
Васильевна Афанасьева 
(Сайнахова). Ӆын инсти
тут етшуптуман пийн 
Ёмвош округа рәпитты 
мӑнсӑӊӑн. 

Тӑмхӑтӆ вәнӆтыйӆты 
студентӑт рәт ясӊеӆ 
вевтама вәйтӆэӆ. Совет
ский Союз пурайн няврє
мӑт хуӆыева рәт ясӑӊӑн 

путӑртсӑт. Щи пурайн 
увӑс мир хӑннєхуятӑт ху
ӆыева рәт ясӊеӆ вәйтсэӆ. 
Ӆыв муӆтыкєм колхосн 
па совхосн вәсӑт, вўӆэт 
тӑйсӑт, вой-хўӆ веӆпӑс
ӆӑсӑт. Тӑм йисн па щи 
тӑхетн, хута хӑннєхуятӑт 
йис вєрӑт тӑйӆӑт, щӑта 
мир хуӆна рәт ясӑӊӑн 
ма путӑртӆӑт. Щит Хаба
ровской край, Магадан
ской область, Чукотка, 
Якутия, Камчатка мўвӑт 
эвӑӆт вәнӆтыйӆты юхӑт
ты айӆат ёх рәт ясӊеӆ 
ма тӑйӆэӆ.  

Щи айӆат хуятӑт, хуй
тат вошӑтн, вән кәртӑтн, 
интернатн єнумсӑт, ӆыв 
рәт ясӊеӆ вевтама тӑй
ӆэӆ, муй па иса рәт ясӑӊ
ӑн путӑртты ӑн хошӆӑт. 

А .А . Петров ясӊӑт 
щирн, Советской Союз 
вәӆум пурайн ленинской 
национальной политика 
унтасн увӑс мир няврє
мӑт институтн тәрум пӑта 
вәнӆтыйӆсӑт, мӑнты ӛшеӆ 
ищи сухуптӑсы, тӑта ӆыв 
ӆәмӑтсухн мӑсыйт, тәрум 
пӑта ӆапӑтсыйт. Тӑмхӑтӆ 
щимӑщ нётупсы ӑнтәм, 
щит пӑта тӑм хўв тӑхия 
мӑнты кашӑӊ хуят хән 
кашащӆ. Кашӑӊ оӆ шимӆ 
хуят тыв вәнӆтыйӆты 
юхӑтӆ. 

Тәп хуӆна А.И. Герцен 
нємпи университетн Увӑс 
мир рәт ясӊӑтн айӆат ёх 
путӑртӆӑт па щи няврє
мӑт вәнӆтӑты ёх вәӆӆӑт, 
щи вәнты мўӊ ясӑӊӆўв 
тӑта вәӆты питӆӑт. Увӑс 
мир ясӊӑт ӆавӑӆты па 
еӆӆы тәты вєр, щит увӑс 
мир вәӆупсы шавиман 
тӑйты вєр.  

Путӑр хӑншӑс: 
Надежда Вах  

А.А. Петров. herzen.spb.ru тăхи хур

Там йисн па хўԯ 
вўты тӑхи ӆэщӑтман 

вәӆ. Хўӆ потӑӆтӑты пӑта 
вән потӑӆтӑты хушап, 
вєрсӑт. Общинайт па хўӆ 
веӆпӑсӆӑты хуятăт хўӆ 
веӆпӑсӆӑӆӑт. 

Тӑм хӑтӆ ай па вән 
ёх щи вєр әмща тӑйӆӑт, 

Поӆнавӑт кәртӑн хўӆ веӆпӑсӆӑты 
ёх хӑтӆ постӑсы

Тӑм оӆ хўӆ веӆпӑсӆӑты ёх мӑӊхӑтӆ Нуви сӑӊхум районӑн ищи вєрӑнтсы. Касум, 
Поӆнавӑт, Ваньщавӑт кәртӑтн арсыр кӑсупсэт, ванӆтупсэт ӆэщтыйӆсыйт. Щит хўӆ веӆпӑс 
ёх па ма хўӆ ншты ёх мӑӊхӑтӆ. Йистєӆн тӑм хўӆ веӆпӑсӆӑты мўв, колхоз вәӆум пурайн 
ёх така рәпитсӑт, хўӆ веӆты план вєрман. Ар м вєрӑӊ па апрӑӊ хўӆ веӆпӑсӆӑты ёх вәс. 
Аса ки вантты, нюр х хопӑт нопӑтӆыйт.

юхана ӊхӆӑт, ӆәӆн нш
ты, амтӑтӆяӆӑт, хуйтат мєт 
ар хўӆ па вән хўӆ ёша 
пӑвӑтӆӑт па юлн єпӆӑӊ 
хошум йиӊк кавӑртӆӑт.

мӑӊхӑтӆ постӑты 
щирн Поӆнавӑт кәртӑн 
вошăӊ мир хӑрн ӑктӑщ

сӑт, ӆәӆн вантты, хуйтат 
хўӆ веӆпӑсӆӑты ёх эвӑӆт 
мєт пӑстэт па апрӑӊӑт, 
уяӊӑт па щи вєр вәтаӊ 
хуятӑт, ӆыв иха хоттєӆ 
ёхӆаӆ пиӆа ма рўтьщӑ
ты тӑм мӑӊхӑтӆа йисӑт .  

Вәщ тыӆӑщ 11-мит 
хӑтӑӆн Поӆнавӑт кәртӑн 

кӑсты пӑта 50-кєм муӆ
тас хуят ӑктӑщсӑт. Ӑӆ 
рўтьщӑты щира ар мойӊ 
мир юхтыйӆсӑт, ӆыв 
пӑтэӆа тӑта кўлуп хотн 
рәпатнекӑт ванӆтупсы 
вєрӑнтсы, етнхотн вән 
хуятӑт па няврємӑт ху
рамӑӊ якӑт яксӑт, арӑт 

Хопăӊ кăсупсыя ӆэщăтыйӆӆăт В. Мезенцев па Л.В. Туполева ущхўӆь вєрман ариӆăӊăн

Эвиет якӆăтРаиса Прокопьевна Афанасьева



1423.07.2026

www.khanty-yasang.ru 13

ШУШИ  МИРЕВ  МӐӉХӐТӅӐТ

арисӑт, арсыр вәнӆтӑты 
хӑрӑт ӆэщӑтсӑт.   

Ирина Фирсова вошӑӊ 
мир пӑта вәнӆтӑты хӑрн 
ванӆтӑс, муй щирн рўщ 
акань «кукла на чурочке» 
вєрты. 

Кӑсты щира хәйт ар 
хӑтӆ Ас хонӑӊӑ ншты 
ӊхсӑт. Тӑм кӑсупсыйн ар 
щирн кӑссӑт: мєт айӆат 
хўӆ веӆпӑсӆӑты хуят, мєт 
ар хўӆ катӆум хуят, мєт 
вән хўӆ кӑтӆум хуят, ар оӆ 
веӆпасӆӑты хуят. Етнхот 
пурайн уша вєрсўв, хуй
тат сырыя питсӑт.

Мєт вән хўӆ катӆум хә 
– Роберт Палладыч.

Мєт ар хўӆ (хәӆум) – 
Николай Долгушин кат
ӆӑс. Ар оӆ веӆпӑсӆӑты хә 
– Геннадий Астахов. Мєт 
айӆат хўӆ веӆпӑсӆӑты 
хуят – Евгений Солодов
ник, ӆўв хәт тӑӆа йис.

Щӑӆта Асн юрн хопӑӊ 
кӑсупсы вәс. Кўлупн 
рәпитуты ёх щи кӑсупсы 
ӆэщӑтсӑт, кӑссӑт, хуйтат 
сора хопн юхӑтӆӑт. Вән 
па ай ёх ӑктӑщсӑт, ӆәӆн 
вантты па кӑсты. Вәншӑк 
хӑннєхуятӑт па кӑсты 
юхтыйӆсӑт.

Имет кўтн сырыя Гали
на Братцева питӑс, кимит 
– Людмила Туполева 
юхтӑс. Щӑӆта айӆат нє
ӊиет кўтн сырыя – Надеж
да Долгушина, кимит –
Александра Рычкова 
питсӑӊӑн.

Икет кўтн, айӆат ёх 
кўтн сырыя Николай 
Долгушин питӑс, кимит – 
Матвей Сухарко, хәӆмит – 
Юрий Осауленко юхӑтсӑт.

36-50-мит оӆа вум 
икет кўтн сырыя Михаил 
Ануфриев питӑс, кимит –
Михаил Хатанзеев, хәӆмит 
– Артур Юдин юхӑтсӑт.

Вәншӑк икет кўтн 
(ветьяӊ оӆ мултас) – сырыя 
Олег Анадеев питӑс, ки
мит Валентин Егоров, 

хәӆмит – Вячеслав Арте
мьев юхӑтсӑт.

Па и кӑсупсы вәс, щит 
Ас нєӊиет хўӆ эвӑӆт сыр-
сыр єпӆӑӊ ӆєтутӑт вєр
сӑт, арсыр хўӆӑӊ няниет, 
хошум йиӊк па арсыр 
ӆєтут кӑвӑртсӑт. Вошăӊ 
мириет пирисӑт, хуйтат 
мєт єпӆӑӊ ӆєтут кӑвӑрт
сӑт.

Щит каркам па вєрӑӊ 
нєӊиета ишӑкты нєпєкӑт 
па мойӆупсэт Надежда 
Слинкиная, Раиса Афана
сьевая мойӆӑсы. Хәӆум 
тӑхия – Екатерина Вер
кина питӑс, кимит тӑхия 
– Светлана Осауленко 
мӑсы. Па мєт єпӆӑӊ ӆє
тут Людмила Туполева 
кавӑртӑс.

мӑӊхӑтӆ пурайн м 
хӑтӆые вәс, щӑӆта еша 
рт ртӑс. Мўӊева, рәт
нам хуща мойна юх
тум ёха, тӑм мӑӊхӑтӆӑн 
кӑсты ёх пєӆы шєӊк 
әмӑщ вантты вәс. мӑӊ
хӑтӆ сухнум пурайн 
кӑсты хуятӑта ар ишӑкты 
нєпек па мойӆупсы мой
ӆӑсы. Хўӆ веӆпӑсӆӑты ёх, 
мӑӊхӑтӆ пиӆа!

Путӑр хӑншӑс: 
Светлана Рандымова И.К. Фирсова па О.М. Сайнахова

Ӆєтутăӊ пăсан. С. Рандымова китум хурăт

Няврємӑт ӆўңӑн рўтьщӑты вєрӑт

Лыпӑт тыӆӑщн Ёмвошн ай няврємӑт вәнӆтӑты этнокультурно-
образовательной тӑхийн хәӆум ӆапӑт мӑр «Этно-лето» 
рўтьщӑты хӑр рәпитӑс. Щив няврємӑт рўтьщӑты, юнтты щира 
хтыӆысӑт.

Няврємӑт рўтьщӑты 
«Этно-лето» тӑхи 

кәща хуят Светлана 
Прокопьевна Новьюхова, 
айӆат нумсӑӊ нєӊие, тӑм 
мосванӑн тӑта рәпитты 
питӑс. Ӆўв Тюменской го
сударственной универси
тет, психология па педа
гогика институт етшуптӑс 
па тӑта художественной 
образования вәнӆтӑты 
нєӊа рәпитӆ.

Татьяна Григорьевна 
«этнокультурно-образо
вательной тӑхи» кәща 
ӆӑӊкӑр нє путӑртӑс:

 Мўӊ хущева «Этно-
лето» тӑхия щи ай няв
рємӑт юхтыӆысӑт, хуйтат 
тыв оӆ мӑр вәнӆтыйӆты  
ӊхсӑт. Ӆыв па пӑнӑн 
яйӆаӆ, апщиӆаӆ, ӆәхӑс
ӆас вохсӑт. Иса вәтьща 
хәӆумъяӊ няврєм вәс. 
Мўӊ этнокультурно-обра
зовательной тӑхев хущи 

колледж па искусствайт 
ӑшкола эвӑӆт айӆат ёх 
нётты юхтыӆысӑт. 

Хӑтӆ мӑр ай ёх иса 
камн юнтман вәсӑт. Щи 
вўраӊӑн мўӊ СССР худож
ник А. Игошев нємпи 
пурмӑс шавиты хот кә
щайт пила нєпек вєрсўв, 

ӆәӆн ӆыв хотэӆ пўӊӑӆн 
няврємӆӑв юнтты щира 
кӑт вән хӑшап омсӑӆты. 
Няврємӑт тӑта арисӑт, 
яксӑт, юнтсӑт. Тәп вєрӑнт
ты хӑрӆăв мўӊ хотэвн вә
сӑт. Няврємӑт иса хәӆум 
ӆапӑт тыв ӊхсӑт па ка
шӑӊ хӑтӆ тәп хәӆум щос 

мӑр «Этно-лето» тӑхи 
хущи вәсӑт.

Няврємӑт пиа этно
культурно-образователь
ной тӑхи хущи рәпитты 
хуятӑт Ольга Мартынов
на Норова, Светлана 
Валерьевна Лаврова, 
Раиса Мартыновна Гав
рильчик, Ярослав Ивано
вич Белоусов вәсӑт. Ӆыв 
няврємӑт рўтьщӑты кєша 
нємасыя сыр-сыр вәнӆ

«Этно-лето» рўтьщăты хăрн. Н. Краснопеева вєрум хурăт

Пушхиет әмăщ якăт вәнӆтăсăт

тӑты па юнтты хӑрӑт вєр
сӑт, ӆәӆн ай ёха әмӑщ ат 
вәс па сӑмӑңа рўтьщӑты 
тый ат юхтыысӑт.

Кашӑӊ хӑтӆ нємасыя 
вәтща нєм тӑйс: «Хӑт 
имие хӑт», «Мўв най 
хӑт», «Мӑңӑт па пусӑт 
хӑт», «Ай вой лэӊки ӛш 
хур», «Лукоморье вәнты 
ңхты ӛш», «Лыпӑнта 
хӑт», «Щоңхра–хоңхра 
хӑт», «Пєңа хӑт», 
«Щищки войе хӑт», 
«Моньщ хот хӑт». 

Щирн тӑм хӑтӆӑт посн 
ай ёх мўвӑт-йиӊкӑт, хӑт, 
ваншет, сыр-сыр воиет 
оӆӑӊӑн нумсӑӊ путрӑт 
хәӆӑнтсӑт.

Вєрӑнтты хӑрӑтн няв
рємӑта сыр-сыр хурӑт 
оюпн хӑншты ищи 
әмӑщ вәс. Па вєрӑнтты 
хӑрн кӑмнсыр юнтты ут 
вєрсӑт, сух пўлӑт эты 
ёнтты, сӑк кеӑт кӑрӑтты 
вәнтыйӆсӑт. Лыпӑнта 
па щоңхра-хоңхра, кӑти 
хурӑт сӑк сємиет эӆты 
кӑрӑтсӑт. Мевӆ пос «Ам 
намум» нємпи хурам вєр
сӑт. Вожатой ёхӆаӆ пиӆа 
«Сывыс» нємпи па пасыр 
моньщӑт ӆўӊӑтсӑт.

Камн ов хӑрыйн сыр-
сыр увӑс мир юнтӑтн  
«Щёл, Туслы» юнтсӑт па 
яксӑт.

Кашӑң хӑт кина вант
ты хотн «Сказка о рыба
ке и рыбке», «Павлиний 
хвост», «Кукушка и скво
рец» па арсыр кинайт 
ванттыя ӊхсӑт.

Ярослав Иванович 
пиа гитара нарӑс хн 
няврємӑт юнтты вән
тыйӆсӑт, па арсыр арӑт 
ха арисӑт.

Округ ӆўӊӑтты хота 
ӊхмеӆ пурайн, щӑта 
«Россия Президент» няв
рєм нємпи сайт хущи 
рәпитты вәнӆтӑсайт.

Светлана Прокопьевна 
пиӆа няврємӑта оӆюпн 
сыр-сыр хурӑт хӑншты 
па анӑт, туесӑт хурам
тӑты шєӊк әмӑщ вәс.

Рәпитты хуятӑт няврємӑт 
кєши «Судьба человека 
в истории народа» вуаң 
вәйтантупсы эщатысӑт. 
Владимир Михайлович 
Куриков тый юхтыӆыйс 
па ўв сєма питум мўвӆ, 
рәтӆаӆ, ӑшколайн вәнӆ
тыйӆты вєрӑт оӆӑӊӑн пу
тӑртӑс. Па хуты ӆўв еӆӆы 
вәс, муй тӑхетн рәпитӑс, 
ищи путӑртӑс.

Кашӑң хӑт етнайн 
няврємӑт юхи мӑнтэ 
епийн еңтая ха омӑс
сӑт, «Ӆыӆӑӊ союм» нємуп 
юнтты пищн юнтты па 
мӑнум хӑт оӆӑӊӑн мӑта 
вєр шєңк әмӑщ вәс, муй 
па ӑнта, кўтэа путӑрт
сӑт. 

Нємасыя кӑсупсы вє
рыӆысӑт, ай ёх ыв хот
ӑң ёхӑ оӑңӑн оюпн 
хурӑт хӑншсӑт. Щӑта па 
вантупсы хӑншум хурӑт 
эӆты эщатысӑт. 

«Этно-лето» тӑхиийн 
вәӆты хӑтӆӑт сухӑнты 
вәнты няврємӑт вожатой 
ёха пиа арӑт па якӑт 
вәнтӑсӑт. 

Юхи хӑщум хӑтӑн  
етноӆа щи вәнтум арӑт 
па якӑт кўтэа ванӆтӑсӑт, 
ишкащсӑт мӑта ёх ма
шӑк якӆӑт па ариӆӑт. 

Щӑӆта па «Этнокуль
турно-образовательной 
тӑхи» кәща ёхн ай няв
рємӑт мойупсэтн мӑ
сайт па ар ишӑк ясңӑтн 
кашӑң ай пушхие ястӑса. 
ән хуыева тумтака 
ат вәсӑт. Тӑм тыӑщ мӑр 
ха вәум вєрӑт а юрє
мӑса. Тӑм мӑр няврє
мӑт кўтэн әхӑс вєрсӑт 
па па пўш тый «Этно-
лето» тӑхия па ат ән 
юхӑтсӑт.

Няврємиет «Этно-
лето» тӑхи хущи рәпитум 
хуятӆаӆа па вән пәма
щипа ясӑӊ ястӑсӑт.

Путӑр хӑншӑс: 
Наталья МорозоваРўтьщăты хăрн арсыр юнтты ут вєрсăт

Няврємăт камн юнтты хăрн якӆăт

«Тухӆӑӊ вой» юнтупсы  
Ас-угорской мирӑт хущи щимӑщ юнтупсэт 

вәӆӆӑт, хута ай хиет эвӑӆт мосӆ муӆты 
тухӆӑӊ вой хурас пунты. Тӑмхӑтӆ мўӊ «Тор» 
хурас нух вантӆўв.

«Тор»: ух – хәӆум х, 
єӆ – кӑт х, тухӑӆӊӑн – 
кашӑӊ пўӊӑӆ эвӑӆт вет 
х, кўрӊӑн – кашӑӊ пўӊ
ӑӆ эвӑӆт хәӆум х, ӆыв 
– нӆ х.

Хӑтӆ єтты пєлӑк хӑнтэт 
тухӆӑӊ вой па щирн вєр
сӑт. Ӆыв єӆ па ух и х 

эвӑӆт ӆэщӑтсӑт па єӆ 
хущи пўрӑттум ай вўсые
та х шәпиет ӆоньщӆтӑ
сӑт: тухӑӆӊӑн – вет х, 
кўрӊӑн – хәӆум х, ӆыв 
– хәӆум х. 

Юнтупсы вәнӆат хуятн 
тәӆы. Ӆўв щи ай хиет 
эвӑӆт тухӆӑӊ вой хурас 

пунӆ. Няврємӑт вантӆӑт, 
нумӑса пунӆӑт, хутыса 
хӑт уӆӆӑт па йира кєр
ӆӑӆӑт. 

Вән хуят щи мӑр и х 
нух вўӆ ӆэ. Няврємӑт 
юхӆы кєрӆӑӆӑт па вант
ӆӑт, мӑта х па хуӆща 
нух вўсы.  

Тӑм  юнтупсыя  ар 
щирн юнтты рӑхӆ па ар 
хуят юнтты вєритӆӑт.     

(Т.В. Волдина, Н.А . 
Молданова  «Обско-
угорские интеллектуаль
ные игры с палочками» 
нєпек эвӑӆт вўюм юнт)  

Хӑнты ясӑӊа тулмащтӑс: 
Надежда Вах


